
	13. 167

	Бузар нүглийг ямагт тойроод

	Бодлого сэрэмжийг мөнхөд хичээ

	Буруу суртлыг дагалгүй явж

	Буртагт орчлонгийн эргүүлгээс зайлсхий.

	13:168

	Өөрийгөө үргэлж сэрээж сэхээрүүл

	Өнөд сэрэмжийг ханиа болго оо

	Эрхэм гэгээрлийн номоор яв аа

	Энэ ба хойд төрөлдөө жаргах болно оо.

	13:169

	Ариун номд сайн сүсэглэ

	Аливаа нүглийг үргэлж цээрлэ ээ

	Эрхэм гэгээрлийн номоор яв аа

	Энэ ба хойд төрөлдөө жаргах болно оо.

	13:170

	Орчлон дэлхий хөөс гэдгийг

	Онхид хоосон зэрэглээ гэдгийг

	Олж таньсан хэн хүнийг

	Огтоос эрлэг дийлж чадахгүй.


[image: Image]

	 

	13:171

	Эзэн хааны эрдэнийн сүйх

	Энэ ертөнцийн өнгөн тансагт

	Эргүү тэнэгүүд автаж унана

	Эрхэм мэргэд таниад цэрвэнэ.

	Үүлэн чөлөөгөөр саран гийгээд

	Үнэн гэгээ цацрах мэтээр

	Урьдын алдсаа гэгээрлээр засагчид

	Улам цаашаа сэрэмжтэй болно.

	Үүл арилан саран гийгээд

	Үлэмжийн хорвоог гийгүүлэх мэтээр

	Урьдын гэмээ буянаар солиод

	Улс амьтныг гийгүүлж болдог.

	Замбуутив харанхуй балархай

	Завшаан боломжийг харагч нь цөөхөн

	Торны цаана суусан шувуудаас

	Тоотой цөөхөн нь мултрах мэт ээ.

	Хун шувууг нарны тойргоор

	Хувь заяа нь хөтлөн эргэнэ

	Хувьтай мэргэд ертөнцөөс мултарч

	Хорлогч шулмын эрхшээлээс гарна.

	13:176

	Ам хэлээ нүглээр дүүргээд

	Авсан сахилаа зөрчиж бараад

	Ариун номоор тохуу хийгчид

	Алдахгүй унахгүй хилэнц гэж үгүй.

	Тэнэгүүд завшааныг олдлоо ч үзэхгүй

	Тэнгэрийн оронд төрөл авахгүй

	Тэнгэрлэг ухаантнууд л завшааныг алдахгүй

	Тэр хэрээрээ төрөл дээшилнэ.

	Орчлонгоос мултарч нирваанд хүрэх нь

	Орон дэлхийг эзэгнэхээс ч эрхэм

	Оройлж тэнгэрт төрөхөөс эрхэм

	Олныг сөгтгөн захирахаас ч эрхэм.

	14:179

	Ялж гэгээрч дээдэд хүрсэн

	Ялгуусан Буддад ялагдал гэж үгүй

	Ялж төгсөөд ялалтаас ч хагацсан

	Ялгуусан Будда хөтлөгдөнө гэж байхгүй.

	14:180

	Шунал хүслийн тороос гараад

	Шуналыг Будда дарсан билээ

	Шуналын тороос гэтэлсэн хүнийг

	Шунуулж юугаар хөтлөх билээ.

	Үргэлж бясалган номд шамдсан

	Үймрэл үгүй сэтгэл шулуудсан

	Үнэхээр гэгээрэлд замнасан хүнд

	Үлэмж дээд тэнгэрүүд ч атаархана.

	Ухаант хүний биеийг олох амаргүй

	Угтах үхлийг тосон амьдрах амаргүй

	Утга төгөлдөр ном сургаалтай учрах амаргүй

	Улмаа дээшилж гэгээрэлд хүрэх амаргүй.

	Бузар нүглийг тэвчиж цээрлэ

	Буянтай үйлийг тэтгэж цэцэглэ

	Бус басын хүслүүдээ чандал

	Бурханы сургаал гэвэл энэ ээ.

	Хүлцэл тэвчээр нь гэгээрэл мөн

	Хүслэнгийн дээд нь нирваан мөн

	Бардамнал, омгорхол нүгэл мөн

	Багш Будда үүнийг сургасан.

	Өрөөл бусдыг шоолж басалгүй

	Өмөггүй хөөрхийг жанчиж зовоолгүй

	Өөрийн сахилыг зөрчиж гээлгүй

	Өлөн ховдгоор идэж уулгүй

	 

	Аглаг газар гагцаар амьдарч

	Амарлингуй бясалгалаар хичээл хийж

	Ашид энэ мэт номоор явахыг

	Аврагч Будда сургаж заасан.

	Алтан аадар тэнгэрээс асгаравч

	Амарлидаг шунал гэж байсан удаагүй

	Ахархан насны хүсэхийн зовлон

	Анхнаас нь танигч л мэргэн болно.

	Асар тэнгэрийн эдлэн байдаг

	Амтат цэнгэл ч жаргалан бишийг

	Ашдын гэгээдийн номыг дагагч л

	Андуугүй үнэнээр таньсан байдаг аа.

	14:188

	Айдас хүйдэст автсан хөөрхийс

	Аврал эрж чиггүй гүйдэг ээ

	Хангайн лусаас, удган модноос

	Хавьтсан ойртсоноосоо өмгөөлөл хүсдэг ээ.

	Харин тэдгээрт аврал үгүй

	Хамгаалж зовлонгоос гэтэлгэх нь үгүй

	Гэгээрэх замд хөтлөх нь үгүй

	Гэрэл гаргаж аврах нь үгүй.

	14:190

	Будда буюу гэгээрэгч бурханд

	Бурханы номлосон ном сургаалд

	Буянд хөтлөх багш мэргэдэд

	Буцалтгүй итгэгч л аврагдах замтай.

	 

	Орчлонгийн хүлээс зовлон нь үнэн

	Ороолдуулж хүлсэн шалтгаан үнэн

	Огоорч зовлонгоос гарах нь үнэн

	Оройн дээд авралын зам үнэн.

	Хутагтын дөрвөн үнэнийг танигчид

	Хувь заяагаа аврах замтай

	Хутагтын дөрвөн үнэн хийгээд

	Хөтлөх найман мөрийг нь дага аа.

	Хутагтын үнэн ба найман мөр нь

	Хувь заяаны аврал мөн

	Зовлонгоос гаргах арга мөн

	Зол жаргалын зам мөн.

	Зовлонгоос гэтэлгэгч Будда нар

	Хаа сайгүй төрнө гэж үгүй

	Зол учрал бүрдсэн айлд л

	Золгож тэр мэндлэх учиртай.

	14:194

	Гэгээн Будда мэндлэх нь баясгалан

	Гэгээрүүлэгч сургаалтай нь учрах баясгалан

	Хэрхэвч алдрахгүй сахил нь баясгалан

	Хэзээд аврагдан гэгээрэх нь баясгалан.

	14:195

	Атгаг шуналаа дарсан

	Аливаа хүслээ дийлсэн

	Ариун гэгээд ба шавь нарыг нь

	Ав адилхан дээдлэн мөргө өө.

	14:196

	Гэгээдийг дээдэлж шүтсэний буяныг

	Хэмжиж яахин барнам билээ?

	15:197

	Өстөн хартны дундуур

	Өршөөж алхвал жаргалан

	Өр өшиглөсөн амьтныг

	Өрөвдөж чадвал амгалан.

	15:198

	Хар хорсол сэтгэлийн өвчний

	Халдвар түгсэн голомт дундуур

	Харгүй хоргүй яван чадагч л

	Хаа ч явсан эрүүл амгалан.

	15:199

	Ассан хүсэлдээ шатагчийг дагаад

	Автаж битгий шуналаа сэрээ

	Авах хураах хүслээ сөрөгч л

	Амгалан жаргалант мөн болой.

	15:200

	Аминчлан сувдаглах юухан ч үгүй

	Ашид баясгаланг зоогоо болгогч

	Амгалан тэнгэр мэт жаргалант яв аа.

	15:201

	Яллаа дийллээ гэвч өстөн төрүүлж үлдээнэ

	Ялагдан уналаа гэвч өширхөн гомдож зовно

	Ялах, ялагдах хоёрыг эгнэгт гэтэлсэн хүн л

	Ямагт амгалан жаргах баясгаланд сая хүрнэ.

	Авах хүсэл шиг түймэр байхгүй

	Атаа хорсол шиг түйтгэр байхгүй

	Алд бие шиг зовлон байхгүй

	Амгалан сэтгэл шиг баясгалан байхгүй.

	Оочих юмгүй өлсгөлөн шаналахын дээд

	Орчлонгийн хүлээсэнд төрөх зовлонгийн дээд

	Онхид үүнийг танин сэтгэл оюунаа гэгээрүүлж

	Огоорч түүнээс салагч л амгалан жаргалант мөн өө.

	15:204

	Эрүүл саруул бие цогцос эдлэх баялгийн дээд

	Эрэхийн зовлонгүй хангалуун сэтгэл амгалан жаргалын дээд

	Эерэг сайнаар үлгэрлэгч анд хань нөхрийн дээд

	Энэ орчлонгийн хүлээснээс гарах нь хувь заяаны дээд.

	Аглагт тасрахын аяыг дагаад

	Амгалан сэтгэлийн амтанд умбаад

	Айдас хүйдсээс ангижраан амраагч

	Ариун номын шимийг хүрт ээ.

	Дэргэд нь байхад баясгалан болдог

	Дээдэс гэгээдтэй учрах нь завшаан

	Доромж мугуйдад унагахаас цаашгүй

	Доодос мунхагтай учрахгүй нь завшаан.

	15:207

	Мунхагтай нөхөрлөх нь насны зовлон

	Муу уршиг нь дайсныхтай жишим

	Учир иймээс гэгээн мэргэдтэй

	Уулзаж учран нөхөрлөх нь чухал.


[image: Image]

	 

	15:208

	Оюун билиг төгөлдөр гэгээн

	Онцгой эрдэмт сайн хүнийг

	Олж нөхөрлөж чадаж гэмээ нь

	Ододтой орчих саран мэт ээ.

	“Wherever the Buddha’s teachings have flourished, either in cities or countrysides, people would gain inconceivable benefits. The land and pepole would be enveloped in peace.

	The sun and moon will shine clear and bright. Wind and rain would appear accordingly, and there will be no disasters. Nations would be prosperous and there would be no use for soldiers or weapons. People would abide by morality and accord with laws.

	They would be courteous and humble, and everyone would be content without injustices. There would be no thefts or violence. The strong would not dominate the weak and everyone would get their fair share.”

	 

	~ THE BUDDHA SPEAKS OF THE INFINITE LIFE SUTRA OF ADORNMENT, PURITY, EQUALITY AND ENLIGHTENMENT OF THE MAHAYANA SCHOOL ~


 

	DEDICATION OF MERIT

	May the merit and virtue accrued from this work adorn Amitabha Buddha's Pure Land, repay the four great kindnesses above, and relieve the suffering of those on the three paths below.

	May those who see or hear of these efforts generate Bodhi-mind, spend their lives devoted to the Buddha Dharma, and finally be reborn together in the Land of Ultimate Bliss. Homage to Amita Buddha!

